
Piratak eta lapurrak

Koldo Izagirre - Idazlea

Gure herriak ez dauka kondairarik. Pobrea da. Ez dauka pirata koxkor pare bat, langile sufritu batzuk, muga zentzugabe asko, mila zorigaizto besterik. Langile sufrituak, bai. Muga zentzugabe asko, uka ezina da. Mila zorigaizto, negarrez hasi gabe aitor liteke. Piratarik daukagunetz ordea... Pirata koxkor pare bat, diosku poetak. Koxkorra dena, nekez izanen da pirata. Kortsario, ausaz. 

Mundu osoko poetek maite izan dituzte piratak. 

Eta gure historialariek, Joxe Azurmendik ez ezik Lord Byronek ere kantatu zituenak gogoan, piratatzat eman nahi izan dizkigute gure kortsarioak, nehongo erregeren aginterik onartzen ez zuten haietarik balira bezala erregeren baimenez intentsitate apaleko gerletan zangarrak omen ziren gure koxkorrak. 

Kondaira bat asmatu diote herriari, merezi du eta. 
Etienne Pellot 

Laster, urtarrilean, Bixintxo festetan, eskolaurrak eta gaztetxoak pirataz jantzirik ibiliko dira Hendaiako karriketan gaindi, Biba Pellot! oihuka. Pellot, hala ere, oso nolabaiteko pirata genuen. Balentria handiak egin zituen, presondegia ezagutu zuen erregeren zerbitzuko sasi-soldadua, gerlaontzi irregularren kapitaina izan arren. Baina non ikusi da pirata bat Legion d'Honneur tituluaren jabe? Ez, Etienne Pellot ez zen pirata izan. 
Zabarre 

Horregatik, gure koxkorrak, gure kortsarioak aski erromantiko ez eta, Zabarre izeneko pirata bat asmatu zuten Pasaiako portu inguruko euskaldun festazale batzuek. Berehala hartu zuen lur filibusteroak: belaontzi bat ageri da urtero badian, txaranga musikaz eta ziririku eztandaz errezibituko duen Lezora buruz: bertan datorren Zabarre pirata lehorreratutakoan hasiko dira Mendekoste festak. 

Michel le Basque 

Karibean ibili zen, Olonnetarra ospetsuarekin batera, espainiarrak, ingelesak zafratzen, Marakaibo su eta zaku hartzen. Nolako zirrara umetan, Salgariren orrialdeetan Miguel, El Vasco, Kortsario Beltzaren lagun ikusirik! Ez dakigu gauza handirik gizon honetaz. Zinezko piratek ez omen dute arrastorik uzten. Horrela egiten dira legendarioak, elezaharretako heroiak. Michel bezala. 

Folklorea 

Maila epiko batera ekarri kontrabandisten antzeko, gure piratak. Folklorizatuak beren zurezko hanka, begiko adabaki, bizkarreko loro, eskuordeko atxamartekin. Inauterietako pertsonaiak ditugu, marrazki bizidunetakoak, Salgariren nobeletakoak. Parodia batean dauzkagu kokatuak, Elkanoren lehorreratzea Getarian, hor nonbait. Baina, beharrik, oraino ez dira guztiz hondoratu piraten mastak. 
Koloreak 

Bigarren makinista da mundu handiko uretan sareka dabiltzan horietarik batean, herritarra dut. Urrian solastatu nintzen berarekin Kosovon, Molinao ibaiondoko aparkaleku basatian. Nardatua zen. Frantsesek armada ontzian dutela egiten ditek lana, eta guk... Guk, espainiarrok. Baina ez zen hori gaia. Hala ere, beltzen bat lapurretan harrapatzen dugunean, izozteko gelan sartzen diagu, minus hamarrean. Kolorerik gabe ateratzen dituk. 
Beltzaren arima 

Ba ote ditu hemezortzi urte pirata honek? Ipini dezagun izpien pean. Horrelaxe apezak indioak ikertzen, burua zulatzen, arimarik ote zeukatenetz. Aldea, teknologikoa besterik ez da. Cabdiwelli Cabullahi du izena torturatuak, baina prentsak Abdu Willi bataiatu du. Kristautu. 
Araknido espezie berri bat 

Pozoia dauka buztanean eta ikusi batean lupu arrunta dela esan liteke. Baina itsastarra da, arraina irensten du eta itsasoa bera pozoitzen: Alakrana eman diote izena. 
Gure burgesiaren banderak 
Aurten, ekainean, bere zapia ezarri zuen Espainiako armadak Gorbeiako gurutzean: zelako pleinuak gure diputatu nazionalistek! Egunotan Espainiako armada gure zapia daramaten baforeetan sartzea eskatu dute diputatu horiek berek, Gorbeiapeko euskaldunok Somaliako uretan handizka harrapantzatu ahal izan dezagun. Horrelakoa da gure burgesia, nazionalista porrokatua sinboloetan eta diruzaleagoa herrizalea baino. Benetako burgesia ematen du batzuetan. 

Lapurrak 

Badakite, ikasi dute, El Dorado zeri esan izan zaion ez balekite ere, El Dorado ez dagoela lehorrean, itsasoan baino. Karibeei, aztekei, inkei ebatsi altxorrak zamaturik daramate buztanzuriek ontzia beren kontinentera, egunero ikusi dute konboia, armadak zaindurik, bizi diren miseriaren aitzinetik iragaiten Somaliako arrantzale txirotuek. 

Horrela bihurtu dira piratak, itsas-lapurrek berek sortu dituzte. 
Hiztegiaren mugak 

Izugarrizko lanak hartzen dituzte hiztegigileek. Munduan hedatua den hitz bat hartu eta euskaraz nola esan litekeen asmatzen dute, euskara munduan ez dagoenez. Pirata, adibidez, itsas-lapurra dela irakasten digute hiztegiek. Nola esan behar ote diogu orduan itsas-lapurrari aurre egiten dionari? 
Tiroka bat 

Dakigun bakarra da halako batean pabiloi berezia zeukan baforea ikusi zutela, menturaz beren artean eztabada sortu zela europarra zenetz edo ez, azkenik erasotzea erabaki zutela, piratek ez baitute aliaturik, eta eskifaia bahiturik, ostikoka ibili zituztela lo har ez zezaten. Tiroka ekin omen zioten elkarri, partxoa zela kausa. Alegia, somaliar horiek, euskaldunonak ez bezala, egiazko piratak direla. 
Tiroka bi 

Hogeiren bat urte dira, albistea izan zen hura. Patroia ondarrutarra zela uste dut, eta antxoa harrapatzen uzten ez zioten frantsesei eskopeta tiroka erantzun zien, Arroxelatik hirurogei miliatara. Galdu egin ditugu horrelako patroiak, bestela gu geu eta beste nehor ez. 
Gure balioak 

Errepublika libertarioren bat ote daukate ezarria pirata somaliarrek? Kostako Anaidia berri batean antolatu ote dira? 

Ez dakit, baina amets egiten laguntzen didate. 

Arras gutirekin konformatzen naiz: Somaliako arrantzaleek, hango baxurakoek alegia, mozkin jator bat eskura ahal izan dezatela, eta aldaketa klimatikoak hondora ditzala Seychelle eta euskal kosta ez nuklear osoa bere folklore jator eta politiko guztiarekin. 

Kondaira berri bat hasi ahal izateko, merezi dugu eta. 

